საქართველოს პრეზიდენტის
ბრძანებულება №179
1998 წლის 27 მარტი
ქ. თბილისი
საქართველოს სტანდარტიზაციის, მეტროლოგიისა და სერტიფიკაციის სახელმწიფო დეპარტამენტის დებულების შესახებ
აღმასრულებელი ხელისუფლების სტრუქტურისა და საქმიანობის წესის შესახებ საქართველოს 1997 წლის 15 აპრილის კანონის შესაბამისად: 

1. დამტკიცდეს საქართველოს სტანდარტიზაციის, მეტროლოგიისა და სერტიფიკაციის სახელმწიფო დეპარტამენტის თანდართული დებულება. 

2. ძალადაკარგულად ჩაითვალოს საქართველოს რესპუბლიკის სტანდარტიზაციის, მეტროლოგიისა და სერტიფიკაციის დეპარტამენტის დებულების შესახებ საქართველოს რესპუბლიკის მინისტრთა კაბინეტის 1994 წლის 16 მარტის №159 დადგენილება. 
საქართველოს სტანდარტიზაციის, მეტროლოგიისა და სერტიფიკაციის სახელმწიფო დეპარტამენტის
დებულება
I. ზოგადი დებულებანი
1. საქართველოს სტანდარტიზაციის, მეტროლოგიისა და სერტიფიკაციის სახელმწიფო დეპარტამენტი არის კანონით განსაზღვრული ხელისუფლებაში დამოუკიდებელად მოქმედი სამთავრობო დაწესებულება, რომელიც ახორციელებს მმართველობით ფუნქციებს, სახელმწიფო ზედამხედველობას კანონით განსაზღვრულ შემთხვევაში და მის შესაბამისად იყენებს სახელმწიფოებრივ იძულებას სტანდარტიზაციის, მეტროლოგიისა და სერტიფიკაციის სფეროში. 

საქართველოს სტანდარტიზაციის, მეტროლოგიისა და სერტიფიკაციის სახელმწიფო დეპარტამენტის შემოკლებული დასახელებაა საქსტანდარტი. 

"საქსტანდარტი" საქართველოს სტანდარტიზაციის,მეტროლოგიისა და სერტიფიკაციის ეროვნული ორგანოა. 

მისი მისამართია: თბილისი, 380092, ჩარგალის ქ. №  67. 

2. "საქსტანდარტი" თავის საქმიანობაში ხელმძღვანელობს საქართველოს კონსტიტუციით, კანონებით, კანონქვემდებარე აქტებით, საქართველოს პრეზიდენტის ნორმატიული აქტებითა და ამ დებულებით, აგრეთვე საქართველოს საერთაშორისო ხელშეკრულებებითა და შეთანხმებებით, სტანდარტიზაციის, მეტროლოგიისა და სერტიფიკაციის საერთაშორისო, რეგიონალური და სახელმწიფოთაშორისი ორგანიზაციების გადაწყვეტილებებით. 

3. "საქსტანდარტი" ატარებს სახელმწიფო პოლიტიკას სტანდარტიზაციის, მეტროლოგიისა და სერტიფიკაციის სფეროებში და უზრუნველყოფს მის განხორციელებას. 

4. "საქსტანდარტი" თავის კომპეტენციას მიკუთვნებულ საკითხებზე გამოსცემს ნორმატიულ აქტებს, რომელთა შესრულება სავალდებულოა იურიდიული პირებისათვის მათი საკუთრებისა და ორგანიზაციულ-სამართლებრივი ფორმის მიუხედავად, აგრეთვე ფიზიკური პირებისათვის, რომლებიც ეწევიან მეწარმეობას საქართველოს მთელ ტერიტორიაზე. 

5. "საქსტანდარტს" აქვს დასრულებული ბალანსი, ბეჭედი სახელმწიფო გერბის გამოსახულებით და საკუთარი სახელწოდებით. 

6. "საქსტანდარტის" დაფინანსება ხდება სახელმწიფო ბიუჯეტიდან. 

II. ძირითადი ამოცანები
7. "საქსტანდარტის" ძირითადი ამოცანებია: 

ა) სტანდარტიზაციის, მეტროლოგიისა და სერტიფიკაციის სახელმწიფო სისტემების ჩამოყალიბება, სრულყოფა, მათი ფუნქციონირებისა და განვითარების უზრუნველყოფა საერთაშორისო მოთხოვნების გათვალისწინებით; 

ბ) სტანდარტიზაციის, გაზომვათა ერთიანობის უზრუნველყოფისა და სერტიფიკაციის სახელმწიფო სისტემების დანერგვის მეშვეობით: 

- პროდუქციის (მომსახურების) ხარისხისა და უსაფრთხოების სფეროში სახელმწიფოსა და მომხმარებელთა ინტერესების დაცვა; 

- პროდუქციის (მომსახურების) ხარისხის, მისი კონკურენტუნარიანობისა და საექსპორტო შესაძლებლობების გაზრდა; 

- ვაჭრობის სფეროში ტექნიკურ დაბრკოლებათა აღმოფხვრა; 

გ) ქვეყნის თავდაცვისუნარიანობის ამაღლების საჭიროებისათვის სტანდარტიზაციის, მეტროლოგიისა და სერტიფიკაციის სამუშაოების ორგანიზება. 

III. ფუნქციები
8. "საქსტანდარტის" ძირითადი ფუნქციებია: 

ა) პროდუქციის (მომსახურების) ხარისხისა და გაზომვათა ერთიანობის უზრუნველყოფის საკითხებში ქვეყნის ერთიანი პოლიტიკის ჩამოყალიბებასა და მისი განხორციელების უზრუნველყოფაში მონაწილეობა; 

ბ) სტანდარტიზაციის, მეტროლოგიისა და სერტიფიკაციის სფეროში საერთაშორისო, რეგიონალურ, სახელმწიფოთაშორის ორგანიზაციებთან და სხვა ქვეყნების შესაბამის სამსახურებთან თანამშრომლობა; 

გ) სახელმწიფო სტანდარტების სავალდებულო მოთხოვნების, გაზომვათა ერთიანობის უზრუნველყოფისა და სერტიფიკაციის წესების დაცვის სახელმწიფო კონტროლისა და ზედამხედველობის განხორციელება საწარმოებსა და ორგანიზაციებში, მიუხედავად მათი საკუთრებისა და ორგანიზაციულ-სამართლებრივი ფორმისა; 

დ) სტანდარტიზაციის ტექნიკური კომიტეტების, სერტიფიკაციის ორგანოების, საგამოცდო ლაბორატორიების (ცენტრების), ეტალონების, დროისა და სიხშირის და სხვა შესაბამისი სამსახურების ჩამოყალიბებისა და მათი საქმიანობის ორგანიზაცია,სახელმწიფო კონტროლი და ზედამხედველობა; 

ე) სტანდარტიზაციის, გაზომვათა ერთიანობისა და სერტიფიკაციის სისტემების ჩამოყალიბება, ორგანიზაცია და ამ სისტემების ფუნქციონირების უზრუნველყოფა; 

ვ) მოქმედი კანონმდებლობის შესაბამისად სახელმწიფო სტანდარტების და სტანდარტიზაციის, გაზომვათა ერთიანობის უზრუნველყოფისა და სერტიფიკაციის სფეროში სხვა ნორმატიული დოკუმენტების დამტკიცება; 

ზ) ეტალონური ბაზის შექმნისა და განვითარების, გაზომვათა საშუალებების დამოწმების, დაკალიბრების, გამოცდის და ტიპის დამტკიცების (მათ შორის იმპორტულის) სამუშაოთა განხორციელება; 

თ) სერტიფიკაციისა და გაზომვათა ერთიანობის უზრუნველყოფის სფეროში სამუშაოების შესრულების უფლების მისაღებად სამინისტროების, უწყებების, ორგანიზაციების და მეურნე სუბიექტების აკრედიტაცია, ლიცენზიების გაცემა; 

ი) მოქმედი კანონმდებლობის შესაბამისად სახელმწიფო სტანდარტების, ტექნიკურ-ეკონომიკური ინფორმაციის კლასიფიკატორების, სტანდარტიზაციის, მეტროლოგიისა და სერტიფიკაციის სხვა ნორმატიული დოკუმენტების სახელმწიფო რეგისტრაცია; 

კ) დადგენილი წესით აკრედიტებული, ატესტირებული, ლიცენზირებული ობიექტების, სერტიფიკატების, გაზომვათა საშუალებების, ეტალონების სახელმწიფო რეესტრების წარმოება და საინფორმაციო ცნობარების გამოცემა; 

ლ) სტანდარტიზაციის, გაზომვათა ერთიანობის უზრუნველყოფისა და სერტიფიკაციის სფეროში სახელმწიფო პროგრამების შემუშავება; 

მ) სტანდარტიზაციის, მეტროლოგიისა და სერტიფიკაციის სფეროში კადრების კვალიფიკაციის ამაღლება, გადამზადება, ატესტაცია; 

ნ) საერთაშორისო (რეგიონალური) სტანდარტების სტანდარტიზაციის წესების, ნორმებისა და რეკომენდაციების საქართველოს ტერიტორიაზე გამოყენების თაობაზე გადაწყვეტილებების მიღება და კონტროლი; 

ო) სავალდებულო სერტიფიკაციის სამუშაოთა ორგანიზება და სერტიფიკაციის შესახებ აპელაციების განხილვა; 

პ) საქართველოში გამოსაყენებლად დასაშვებ სიდიდეთა ერთეულების თაობაზე წინადადებების შემუშავება; 

ჟ) ახალი ან იმპორტის გზით შემოტანილ გაზომვის საშუალებათა გამოსაყენებლად გადაწყვეტილების მიღება; 

რ) დადგენილი წესით გაზომვის საშუალებათა დამზადების, შეკეთების, გაყიდვისა და გაქირავების უფლებაზე ფიზიკურ და იურიდიულ პირთა საქმიანობის ლიცენზირება. 
IV. უფლება-მოვალეობანი
9. "საქსტანდარტს" უფლება აქვს: 

ა) მონაწილეობა მიიღოს ქვეყნის ეკონომიკური და სოციალური პოლიტიკის, კანონპროექტების, სახელმწიფო პროგრამების შემუშავებაში; 

ბ) განახორციელოს სტანდარტიზაციის, მეტროლოგიისა და სერტიფიკაციის სფეროში დარგთაშორისი საქმიანობის კოორდინაცია; 

გ) ორგანიზაცია გაუწიოს სტრანდარტიზაციის, გაზომვათა ერთიანობის უზრუნველყოფას, სერტიფიკაციის სისტემების ჩამოყალიბებას, განახორციელოს ამ სისტემების ფუნქციონირების სახელმწიფო კონტროლი და ზედამხედველობა და გამოვლენილ დარღვევათა გამო მიიღოს კანონმდებლობით განსაზღვრული ზომები; 

დ) განახორციელოს სახელმწიფო სტანდარტების სავალდებულო მოთხოვნათა, გაზომვათა ერთიანობის უზრუნველყოფის და სერტიფიკაციის წესის დაცვის სახელმწიფო კონტროლი და ზედამხედველობა საწარმოებსა და ორგანიზაციებში, მიუხედავად მათი საკუთრებისა და ორგანიზაციულ-სამართლებრივი ფორმისა პროდუქციის სასიცოცხლო ციკლის მთელ სტადიაზე; 

ე) დადგენილი წესით დაამტკიცოს სახელმწიფო სტანდარტები და სტანდარტიზაციის, მეტროლოგიისა და სერტიფიკაციის სფეროში სხვა ნორმატიული დოკუმენტები, განსაზღვროს დამოწმებას დაქვემდებარებული გაზომვათა საშუალებები, აღმასრულებელი ხელისუფლების შესაბამის ორგანოებთან ერთად განისაზღვროს სავალდებულო სერტიფიკაციას დაქვემდებარებული პროდუქციის (მომსახურების) ნუსხა; 

ვ) განახორციელოს დამოწმებას დაქვემდებარებული გაზომვის საშუალებების წარმოების, შეკეთების, გაყიდვის, გაქირავების სამუშაოთა ლიცენზირება; 

ზ) მიიღოს გადაწყვეტილება ახალი ან იმპორტის გზით შემოტანილი გაზომვის საშუალებების ტიპის დამტკიცების შესახებ; 

თ) წარმოადგინოს საქართველოს ინტერესები, როგორც ქვეყნის ეროვნულმა ორგანომ, სტანდარტიზაციის, მეტროლოგიისა და სერტიფიკაციის, პროდუქციის ხარისხის საერთაშორისო (რეგიონალური) სახელმწიფოთაშორის ორგანიზაციებსა და სხვა ქვეყნების შესაბამის სამსახურებში; 

ი) დაამყაროს საქმიანი ურთიერთობანი საზღვარგარეთის ქვეყნების სტანდარტიზაციის, მეტროლოგიის, სერტიფიკაციის, პროდუქციის ხარისხის კონტროლის ორგანიზაციებთან, შექმნას ერთობლივი ორგანიზაციები, მიავლინოს საზღვარგარეთის ქვეყნებში სპეციალისტები სასწავლებლად, სტაჟირებაზე, ოფიციალურ ღონისძიებებში მონაწილეობის მისაღებად; 

კ) შექმნას საუწყებათაშორისო (დარგთაშორისი) საბჭოები სტანდარტიზაციის, მეტროლოგიის, სერტიფიკაციის პრობლემების და აპელაციის განსახილველად; 

ლ) შეიმუშაოს წინადადებები საქართველოში გამოსაყენებლად დასაშვებ ფიზიკურ სიდიდეთა ერთეულების შესახებ; 

მ) ორგანიზაცია გაუწიოს სახელმწიფო, საერთაშორისო (რეგიონალური), საზღვარგარეთის ქვეყნების ეროვნული სტრანდარტების, სტანდარტიზაციის წესების, ნორმებისა და რეკომენდაციების, ტექნიკურ-ეკონომიკური ინფორმაციის საქართველოს კლასიფიკატორების ფონდისა და საინფორმაციო ბანკის შექმნასა და წარმართვას; 

ნ) ორგანიზაცია გაუწიოს სახელმწიფო, საერთაშორისო (რეგიონალური) სახელმწიფოთაშორისი და სხვა ქვეყნების სტანდარტების, ტექნიკურ-ეკონომიკური ინფორმაციის კლასიფიკატორებს, სტანდარტიზაციის, მეტროლოგიის, სერტიფიკაციის და პროდუქციის ხარისხის შესახებ წესებისა და რეკომენდაციების გამოცემას; 

ო) მოაწყოს გამოფენები, კონფერენციები, სიმპოზიუმები და სხვა ღონისძიებანი პროდუქციის ხარისხთან დაკავშირებულ საკითხებზე; 

პ) მოითხოვოს სახელმწიფო და სხვა ორგანოებისაგან, დაწესებულებებისაგან, ორგანიზაციებისაგან, სახელმწიფო და კერძო საწარმოებისაგან, აგრეთვე თანამდებობის პირებისაგან ინფორმაციული, დოკუმენტური და სხვა მასალები, რომლებიც საჭიროა "საქსტანდარტისათვის" დაკისრებული ფუნქციების განსახორციელებლად; 

ჟ) დადგენილი წესით გააუქმოს დაქვემდებარებული ორგანიზაციების მიერ მიღებული გადაწყვეტილებები მათი კანონთან შეუსაბამობის შემთხვევაში; 

რ) მოქმედი კანონმდებლობის შესაბამისად სერტიფიკაციის სახელმწიფო სისტემის წესების დარღვევისას მიიღოს შესაბამისი ზომები საგამოცდო ლაბორატორიებისა და სერტიფიკაციის ორგანოების მიმართ; 

ს) განახორციელოს "საქსტანდარტისათვის" კანონმდებლობით მინიჭებული სხვა უფლებამოსილებანი. 

10. "საქსტანდარტი" ვალდებულია: 

ა) შეასრულოს დაკისრებული ამოცანები და განახორციელოს მინიჭებული უფლებამოსილებანი; 

ბ) ითანამშრომლოს საკანონმდებლო, აღმასრულებელი ხელისუფლების, სახელმწიფო სამთავრობო და ადგილობრივი მმართველოს ორგანოებთან; 

გ) მოქმედი კანონმდებლობის შესაბამისად პასუხი აგოს თავისი ვალდებულებისათვის. 

V. "საქსტანდარტის" მართვა
11. "საქტანდარტს" ხელმძღვანელობს თავმჯდომარე, რომელსაც თანამდებობაზე ნიშნავს და ათავისუფლებს საქართველოს პრეზიდენტი. 

12. თავმჯდომარეს ჰყავს ოთხი მოადგილე, მათ შორის ერთი პირველი, რომელთაც თანამდებობაზე ნიშნავს და ათავისუფლებს "საქსტანდარტის" თავმჯდომარე. 

13. "საქსტანდარტის" თავმჯდომარე: 

ა) მოქმედებს "საქსტანდარტის" სახელით და წარმოადგენს მის ინტერესებს სხვა იურიდიულ და ფიზიკურ პირებთან ურთიერთობაში, პასუხს აგებს სახელმწიფო ქონების დაცვისა და გამოყენებისათვის, დებს ხელშეკრულებებს, კონტრაქტებს, გასცემს მინდობილობებს; 

ბ) ორგანიზაციას უწევს "საქსტანდარტების" საქმიანობას და პასუხს აგებს მისთვის დაკისრებული ამოცანების შესრულებისათვის; 

გ) სრულყოფს "საქსტანდარტის" მართვის სტრუქტურას, ამტკიცებს შესაბამის დებულებებს, საშტატო ნუსხას; 

დ) თანამდებობაზე ნიშნავს და ათავისუფლებს "საქსტანდარტის" ცენტრალური აპარატის მუშაკებს, ტერიტორიული ორგანოებისა და დაქვემდებარებული ორგანიზაციების ხელმძღვანელებს, ითანხმებს მათი მოადგილეების კანდიდატურებს; 

ე) მოქმედი კანონმდებლობის შესაბამისად იღებს გადაწყვეტილებებს დაქვემდებარებული ორგანიზაციებისა და საწარმოების შექმნის, რეორგანიზაციისა და ლიკვიდაციის შესახებ; 

ვ) ანაწილებს მოვალეობებს თავმჯდომარის მოადგილეებს შორის, ერთ-ერთი მოადგილე ასრულებს საპარლამენტო მდივნის ფუნქციას; 

ზ) ავტონომიური რესპუბლიკების ხელმძღვანელობასთან და მხარეებში საქართველოს პრეზიდენტის სახელმწიფო რწმუნებულებთან შეთანხმებით ნიშნავს ტერიტორიული ორგანოების ხელმძღვანელებს; 

თ) ხელმძღვანელობს კომისიის სხდომებს, "საქსტანდარტთან" არსებულ საუწყებათაშორისო (დარგთაშორის) საბჭოებს; 

ი) ასრულებს სხვა ამოცანებს, რომლებიც მას ეკისრება საართველოს კანონით, საქართველოს პრეზიდენტის ბრძანებულებითა და განკარგულებებით. 

14. თავმჯდომარის არყოფნის შემთხვევაში მას ცვლის პირველი მოადგილე. 

15. სათათბირო ორგანოს სახით დეპარტამენტში იქმნება კომისია, რომლის დებულებასა და პერსონალურ შემადგენლობას ამტკიცებს "საქსტანდარტის" თავმჯდომარე. 
VI. "საქსტანდარტის" ეკონომიკური და ფინანსური საქმიანობა
16. "საქსტანდარტის" ფინანსური რესურსების შექმნის წყაროებია: 

ა) საქართველოს სახელმწიფო ბიუჯეტი. 

VII. "საქსტანდარტის" სტრუქტურა:

17. "საქსტანდარტის" სტრუქტურული ქვედანაყოფებია:

ა) სტანდარტიზაციის სამმართველო; 

ბ) მეტროლოგიის სამმართველო; 

გ) სერტიფიკაციის სამმართველო; 

დ) სტანდარტების მოთხოვნებისა და სერტიფიკაციის წესების დაცვის სახელმწიფო კონტროლისა და ზედამხედველობის მთავარი სამმართველო; 

ე) სამდივნო; 

ვ) აკრედიტაციის და ლიცენზირების სამმართველო; 

ზ) სამეურნეო უზრუნველყოფის სამსახური; 

თ) საფინანსო-საკადრო სამმართველო; 

ი) საერთაშორისო ურთიერთობების სამმართველო. 

18. სტანდარტიზაციის სამმართველოს ფუნქციებია სტანდარტიზაციის სფეროში კონცეფციების, პროგრამების, სისტემების შემუშავება, პრიორიტეტული მიმართულებების განსაზღვრა, საერთაშორისო თანამშრომლობა, საქართველოს სტანდარტების შემუშავების ორგანიზაცია, ტექნიკურ კომიტეტთან ურთიერთობა, საქართველოს სტანდარტების სახელმწიფო რეგისტრაცია, გამოცემისათვის მომზადება, ფონდის წარმართვა, აქტუალიზაცია, საინფორმაციო ბიულეტენების მომზადება, ინფორმაციის მომზადება საქართველოში მოქმედი სტანდარტიზაციის ნორმატიული დოკუმენტაციის შესახებ. 

19. მეტროლოგიის სამმართველოს ფუნქციებია მეტროლოგიის სფეროში კონცეფციის, პროგრამების შემუშავება, საერთაშორისო თანამშრომლობა, დამოწმების სქემების, ეტალონებთან შედარების სამუშაოთა ორგანიზება, მეტროლოგიური სამსახურების სამუშაოთა კოორდინაცია, პრიორიტეტული მიმართულების განსაზღვრა და დაგეგმვა, ნორმატიული დოკუმენტების მოთხოვნის დაცვა. 

20. სერტიფიკაციის სამმართველოს ფუნქციებია სერტიფიკაციის სფეროში კონცეფციების, პროგრამის შემუშავება, სერტიფიკაციის სახელმწიფო სისტემის ნორმატიული ბაზის ჰარმონიზაცია საერთაშორისო მოთხოვნებთან, სახელმწიფო რეესტრის წარმოება, ანალიზი და ინფორმაცია: 

ა) სერტიფიცირებულ პროდუქციასა და მომსახურებაზე; 

ბ) სერტიფიცირებულ წარმოებებსა და ხარისის სისტემებზე 

21. სტანდარტების მოთხოვნებისა და სერტიფიკაციის წესების დაცვის სახელმწიფო კონტროლისა და ზედამხედველობის მთავარი სამმართველოს ფუნქციებია პრიორიტეტული მიმართულებების განსაზღვრა, დაგეგმვა, სახელმწიფო კონტროლი და ზედამხედველობა: 

ა) სტანდარტების მოთხოვნების დაცვისადმი; 

ბ) სავალდებულო სერტიფიკაციის წესების დაცვისადმი; 

გ) სამუშაოთა ანალიზისა და ინფორმაციისადმი. 

22. აკრედიტაციისა და ლიცენზირების სამმართველოს ფუნქციებია დარგის განვითარების პოლიტიკის შემუშავება, სამუშაოთა ორგანიზება საერთაშორისო თანამშრომლობა, ლიცენზირების სამუშაოთა ორგანიზება და ლიცენზიების გაცემა კომპეტენციის ფარგლებში, საინსპექციო კონტროლის დაგეგმვა, ორგანიზება, ანალიზი, სახელმწიფო რეესტრის წარმოება, ანალიზი და ინფორმაცია: 

ა) აკრედიტებულ სერტიფიკაციის ორგანოების შესახებ, საგამოცდო დაბორატორიის შესახებ; 

ბ) ლიცენზირებული საწარმოების შესახებ. 

23. "საქსტანდარტის" სისტემაში შედიან "საქსტანდარტის" აფხაზეთისა და აჭარის ავტონომიური რესპუბლიკების ტერიტორიული ორგანოები, "საქსტანდარტის" ტერიტორიული ორგანოები ქალაქებში: ამბროლაური, ახალციხე, გორი, ზუგდიდი, თელავი, ოზურგეთი, რუსთავი, ფოთი მცხეთა და ქუთაისი, სამეცნიერო-საწარმოო გაერთიანება "ისარი". 

24. "საქსტანდარტის" სისტემაში შემავალი ორგანიზების და ტერიტორიული ორგანოების საქმიანობა მოიცავს სტანდარტიზაციის, მეტროლოგიისა და სერტიფიკაციის სფეროებს და ამ სფეროებში შესასარულებელი სამუშაოები ხორციელდება ამ დებულების, აღნიშნული ორგანიზაციების დებულებების, საქართველოს კანონების, საქართველოს პრეზიდენტის ბრძანებულებისა და განკარგულებების საფუძველზე. 
VIII. დასკვნითი დებულებები
25. "საქსტანდარტის" რეორგანიზაცია და ლიკვიდაცია ხდება კანონმდებლობით დადგენილი წესით. 

